
Sarajevo, 3. 10. 2026. godine 
 
 

SAOPĆENJE ZA JAVNOST – povodom članaka na portalu „Istraga“ 

 

Medijski članak objavljen 3. oktobra 2026. godine na portalu „Istraga.ba“, u tekstu pod naslovom „Zbog 
izbora kriju deficit Nikšićeve vlade: Federalni revizori odgodili objavljivanje izvještaja o Budžetu 
Federacije!“, iznosi tvrdnju da je Ured za reviziju institucija u Federaciji Bosne i Hercegovine zbog izbora 
odgodio objavljivanje revizorskog izvještaja o Budžetu Federacije radi prikrivanja deficita Vlade FBiH, 
te da će isti biti objavljen nakon izbora.  

Ured za reviziju odbacuje ovu tvrdnju kao neosnovanu, jer se njome javnost dovodi u zabludu o 
razlozima zbog kojih revizija nije okončana i dovodi u pitanje nezavisnost i profesionalnost Ureda za 
reviziju. 

U cilju istinitog i objektivnog informisanja, Ured za reviziju (Ured) smatra potrebnim javnost obavijestiti o 
sljedećem:  

Revizija nije okončana zbog toga što Vlada FBiH nije razmatrala i usvojila, te dostavila Uredu Izvještaj o 
izvršenju Budžeta Federacije BiH za 2025. godinu.  

Naime, članom 96. Zakona o budžetima u FBiH utvrđeno je da Federalno ministarstvo finansija 
pravovremeno dostavlja Vladi izvještaj o izvršenju budžeta za prethodnu godinu, koji Vlada podnosi 
Parlamentu na usvajanje u roku od šest mjeseci od završetka fiskalne godine. Prema članu 16. Zakona o 
reviziji institucija u FBiH, Ured je dužan dostaviti Parlamentu FBiH izvještaj o finansijskoj reviziji Izvještaja o 
izvršenju Budžeta FBiH u roku od 90 dana od njegovog prijema. 

Vlada Federacije BiH nije razmatrala i usvojila predmetni izvještaj za 2025. godinu, zbog čega Ured za 
reviziju nije izvršio reviziju i objavio revizorski izvještaj. 

Nedostavljanje izvještaja koji je predmet zakonom propisane revizije ne može se predstavljati kao odluka 
Ureda da prikriva podatke ili štiti bilo koju vladu.  

O ovoj okolnosti i njenom uticaju na realizaciju Plana revizija Ured je službenim dopisom obavijestio 
Parlamentarnu komisiju 8. 9. 2026. godine, te ukazao na prepreku za izvršavanje svojih zakonskih obaveza. 

Ured za reviziju svoj rad zasniva na zakonu i profesionalnim standardima, uz očuvanje nezavisnosti i 
objektivnosti u obavljanju svojih nadležnosti. Zaštita javnog interesa, odgovornosti i transparentnosti u 
korištenju javnih sredstava, temelj su njegovog djelovanja. 

Pozivamo redakciju portala Istraga.ba da objavi ovo saopćenje i ispravi navode, kako bi javnost bila tačno 
informisana o razlozima zbog kojih revizija nije okončana. 

U prilogu ovog saopćenja je dopis upućen Parlamentarnoj komisiji. 

